
REKLAMA SAMARADORLIGINI OSHIRISHDA 
RAQAMLI MARKETING STRATEGIYALARI ROLI

Abduxalilova Laylo Toʻxtasinovna
TDIU, Marketing kafedrasi professori, 

ORCID: 0000-0003-0783-4078

Annotatsiya. Mazkur maqolada O‘zbekistonda reklama faoliyati samaradorligini oshirishda raqamli marketingdan 
foydalanishning ahamiyati yoritilgan. Mavzuni nazariy asoslash maqsadida ScienceDirect va Scopus ilmiy maqolalar 
bazalariga kiruvchi jurnallarda chop etilgan tadqiqotchilar ishlariga oid ilmiy yondashuvlar tahlil qilingan. Tadqiqot reklama 
samaradorligini oshirishda raqamli marketingning rolini baholashga qaratilgan bo‘lib, unda kombinatsiyalashgan (mixed-
method) yondashuv qo‘llanildi. Natijalar shuni ko‘rsatadiki, raqamli marketing nafaqat savdo hajmini oshiruvchi vosita, 
balki brend sodiqligini mustahkamlovchi, mijoz bilan ikki tomonlama muloqotni kuchaytiruvchi va raqobatbardoshlikni 
ta’minlovchi strategik zaruratdir. Raqamli transformatsiyani kompleks yondashuv asosida davom ettirish kompaniyalarga 
bozordagi pozitsiyasini mustahkamlash va raqamli ekotizimda barqaror o‘sishga erishish imkonini beradi.

Kalit soʻzlar: raqamli marketing, chakana savdo, raqamli reklama, reklama kanallari, reklama samaradorligi, auditoriya, 
texnologik infratuzilma.

Abstract. This article examines the importance of using digital marketing to enhance the effectiveness of advertising 
activities in Uzbekistan. To theoretically justify the topic, scientific approaches of researchers whose works are published 
in journals indexed in ScienceDirect and Scopus databases were analyzed. The study focuses on assessing the role of 
digital marketing in improving advertising effectiveness and employs a mixed-method approach. The findings indicate 
that digital marketing is not only a tool for increasing sales volume but also a strategic necessity for strengthening 
brand loyalty, enhancing two-way communication with customers, and improving competitiveness. By continuing digital 
transformation through a comprehensive approach, companies can further reinforce their market position and achieve 
sustainable growth within the digital ecosystem.

Key words: digital marketing, retail trade, digital advertising, advertising channels, advertising effectiveness, audience, 
technological infrastructure.

Аннотация. В данной статье раскрывается значение использования цифрового маркетинга для повышения 
эффективности рекламной деятельности в Узбекистане. Для теоретического обоснования темы проанализированы 
научные подходы исследователей, чьи работы опубликованы в журналах, входящих в базы данных ScienceDirect и 
Scopus. Исследование направлено на оценку роли цифрового маркетинга в повышении эффективности рекламы 
и основано на смешанном методологическом подходе (mixed-method). Результаты показывают, что цифровой 
маркетинг является не только средством увеличения объёмов продаж, но и стратегической необходимостью 
для укрепления лояльности бренда, усиления двустороннего взаимодействия с клиентом и формирования 
конкурентоспособности. Комплексное продолжение цифровой трансформации позволяет компаниям укреплять 
свои позиции на рынке и обеспечивать устойчивый рост в цифровой экосистеме.

Ключевые слова: цифровой маркетинг, розничная торговля, цифровая реклама, рекламные каналы, эффективность 
рекламы, аудитория, технологическая инфраструктура.

K I R I S H
Jahonda biznes va xizmatlar sohasida raqobat tobora kuchayib borar ekan, raqamli reklama vositalaridan 

foydalanish brendlarga pastroq xarajatlar, brend xabardorligi, sotuv hajmini oshirish kabi bir qator imkoniyatlarni 
taqdim etmoqda. An’anaviy reklama vositalari – televideniye, radio, bosma nashrlar – samaradorligini asta-
sekin yo‘qotib bormoqda. Shu sababli, kompaniyalar xaridor e’tiborini jalb qilish va sotuvni oshirish uchun 
raqamli marketing strategiyalaridan foydalanmoqda.

Raqamli iqtisodiyot sharoitida savdo faoliyati va marketing kanallarini boshqarish, xaridorlar bilan 
munosabatlarni boshqarish, xaridorlarga xizmat ko‘rsatish va ularni qo‘llab-quvvatlashga qaratilgan marketing 
tadqiqotlarini amalga oshirish, jarayonlarni avtomatlashtirish, shuningdek marketing jarayonlarini kun sayin 
takomillashtirishga qaratilgan zamonaviy dasturiy ta’minot va texnologiyalar to‘plamiga bo‘lgan ehtiyoj ortib 
bormoqda [1].

Raqamli marketing – mahsulot va xizmatlarni targ‘ib qilish hamda sotish maqsadida veb-saytlar, mobil 
ilovalar, mobil qurilmalar, ijtimoiy tarmoqlar, qidiruv tizimlari va boshqa raqamli vositalardan foydalanish 
jarayonidir. Raqamli marketing an’anaviy marketingning ko‘plab tamoyillariga asoslanadi va ko‘pincha 
kompaniyalar uchun mijozlarga yangicha usulda murojaat qilish hamda ularning xatti-harakatlarini o‘rganish 
vositasi sifatida qaraladi. Ko‘plab kompaniyalar o‘z strategiyalarida an’anaviy va raqamli marketing usullarini 
uyg‘unlashtirib qo‘llaydilar.

Raqamli marketing vositalari kompaniyalarga mijozlar xatti-harakatlarini tahlil qilish va reklama 
kampaniyalarini optimallashtirish imkonini beradi. Shu bilan birga, cheklangan byudjet bilan ham yuqori natija 
olish mumkin.

Reklama faoliyati samaradorligini oshirishda raqamli marketingdan foydalanish aniq maqsadli auditoriyaga 
chiqish, reklama samaradorligini o‘lchashdagi noaniqlik, reklama byudjetining cheklanganligi va mijoz bilan 
aloqa yetishmasligi kabi qator muammolarni hal qiladi. Raqamli marketingning afzalligi shundaki, u reklama 
jarayonini real vaqt rejimida nazorat qilish, auditoriyani aniq segmentlarga bo‘lish va samaradorlikni o‘lchash 
imkonini beradi. Shu bois, ushbu mavzuning dolzarbligi nafaqat nazariy, balki amaliy jihatdan ham juda yuqori 
hisoblanadi.

Bundan tashqari, muhtaram Prezidentimiz Sh. Mirziyoyevning 2023-yil 21-iyundagi “Marketing xizmatlari 
sohasini rivojlantirish va eksport qilinadigan xizmatlar hajmini oshirish chora-tadbirlari to‘g‘risida”gi qaroriga 
binoan marketing va reklama xizmatlari eksportini kengaytirish, raqamli reklama vositalarini joriy etish bo‘yicha 
aniq chora-tadbirlar belgilangani e’tiborga loyiq.

M A V Z U G A  O I D  A D A B I Y O T L A R  S H A R H I
Xorijlik olimlardan Nawab Akramning tadqiqotida ijtimoiy tarmoqlarda brend bilan interaktiv aloqani 

kuchaytirish orqali foydalanuvchilarning xarid qilish qaroriga ijobiy ta’sir ko‘rsatish mumkinligi aniqlangan. A. 
Masrianto va hammualliflarning tadqiqotlarida korxonalarning raqamli marketing salohiyatini o‘lchash uchun 
maxsus indeks ishlab chiqilganligi ko‘rsatilgan. Shashank Hosahally va hammualliflari Yevropa hududidagi 
huquqiy cheklovlar (masalan, General Data Protection Regulation) reklama samaradorligini o‘lchashga bo‘lgan 
yondashuvlarni qayta ko‘rib chiqishga majbur etayotganini ta’kidlagan.

Hongjie Liu o‘z tadqiqotida influencer marketing va an’anaviy reklama usullari o‘rtasidagi samaradorlik 
farqlarini tahlil qilib, ayniqsa ijtimoiy kontent va mobil kanallar orqali erishilgan natijalarning ahamiyatini 
ko‘rsatgan. Awaz Ahmed Shaban va M. Zeebaree o‘z maqolasida raqamli marketing strategiyalarining (SEO, 
SMM, kontent marketing, AI, blockchain) e-commerce darajasida samaradorligini keng qamrovli tahlil qilgan.

MDH davlatlari olimlaridan Larisa Kapustina va hammualliflari tadqiqotida kichik do‘konlar misolida raqamli 
marketing kommunikatsiyalarini tanlash mezonlari va samaradorlik indikatorlari taklif etilgan. Z.B. Akhmetova 
va hammualliflari MDH hududida internet marketingning rivoji va uning xatarlarini tahlil qilgan. Natalya Izakova 
va hammualliflari tadqiqotida sanoat kompaniyalarining ijtimoiy media orqali marketing kommunikatsiyalarini 
qo‘llash natijalari ko‘rib chiqilgan. Paulina Kolisnichenka va hammualliflari esa MDH hududida raqamli marketing 
samaradorligini integratsiyalashgan model asosida baholash bo‘yicha tadqiqot olib borgan.

Shu va shu kabi olimlarning tadqiqotlari bizga raqamli reklama vositalaridan to‘g‘ri va samarali foydalanish 
imkonini beradi.

Adabiyotlar tahlili shuni ko‘rsatadiki, reklama faoliyatini amalga oshirishda raqamli marketing vositalaridan 
foydalanish nafaqat mamlakatimizda, balki butun jahonda dolzarb bo‘lib, hozirgi kunda chuqur o‘rganilayotgan 
va amalda keng qo‘llanilayotgan yo‘nalish hisoblanadi.

T A D Q I Q O T  M E T O D O L O G I YA S I
Mazkur tadqiqot reklama samaradorligini oshirishda raqamli marketingdan foydalanishning ahamiyatini 

baholashga qaratilgan bo‘lib, kombinatsiyalashgan (mixed-method) yondashuv qo‘llanildi. Tadqiqot ikki asosiy 
yo‘nalishda – kvantitativ (miqdoriy) yondashuv va kvalitativ (sifat) metodlari uyg‘unlashtirilgan holda tahlil qilindi.

Ushbu mavzuni nazariy yoritish maqsadida ScienceDirect.com, Scopus.com ilmiy maqolalar bazasiga 
kiruvchi jurnallarda chop etilgan ushbu tadqiqotga doir olimlarning ilmiy ishlarini o‘rganishda induktiv va deduktiv 
usullardan foydalanildi.

T A H L I L  V A  N A T I J A L A R
Tadqiqot natijalari O‘zbekistonda reklama faoliyati samaradorligini oshirishda raqamli marketingdan 

foydalanishning ahamiyatini tahlil qiladi. Ushbu jarayonni mahalliy kompaniyalar tajribasi misolida o‘rganish 
esa masalani yanada chuqurroq tahlil qilish imkonini beradi.

“GOODZONE TRADE” MChJ so‘nggi yillarda jadal rivojlanayotgan kompaniyalardan biri bo‘lib, raqamli 
marketing vositalaridan o‘z reklama faoliyatida faol foydalanadi. Raqamli marketingdan foydalanishning 
kompaniyaga beradigan imkoniyatlari, kuchli va zaif tomonlarini tahlil qilish maqsadida SWOT tahlili 1-jadvalda 
keltirilgan.

1-jadval. “GOODZONE TRADE” MCHJning SWOT tahlili

Kuchli tomonlari Zaif tomonlari

1. Brend tan olinishi va obyektlar tarmogʻi
2. Iste’molchilar bilan bevosita aloqalar
3. Raqamli ma’lumotlar toʻplash va tahlil qilish salohiyati: 
Sodiqlik va takroriy xaridlar uchun imkon:

1. Texnologik infratuzilma cheklovlari
2. Kadrlar salohiyati va kompetentsiyasi
3. Mijozlarning raqamli ongdagi farqlari
4. Moliyaviy resurslar va xarajatlar

Imkoniyatlar Xavflar

1. Omnichannel strategiya joriy etish
2. Sodiqlik dasturlari va shaxsiylashtirilgan takliflar
3. Ijtimoiy tarmoqlar va influenser marketing
4. Mobil ilova va onlayn buyurtma imkoniyatlari
5. Ma’lumotlar analitikasi va AI

1. Raqobat kuchayishi
2. Texnologik xavfsizlik va maxfiylik muammolari
3. Regulyativ cheklovlar: Ma’lumotlarni yig‘ish va reklama 
bo‘yicha qonunchilikdagi cheklovlar
4. Texnologik uygʻunlik muammolari

SWOT tahlil natijalari shuni ko‘rsatadiki, Goodzone kompaniyasi raqamli marketing strategiyasini joriy 
etishda bir qator muhim ustunliklarga ega. Birinchi navbatda, kompaniyaning mavjud offline tarmog‘i va brend 
tan olinishi raqamli kampaniyalarni omni-kanal strategiyasiga aylantirishda asosiy qulaylik sifatida namoyon 
bo‘ladi. Bu esa mijozlarni raqamli kanallarga jalb qilish va sodiqlik dasturlarini samarali amalga oshirish imkonini 
beradi.

Bundan tashqari, kompaniya raqamli marketingni joriy etishda ba’zi cheklovlarga duch keladi. Birinchi 
zaiflik – texnologik infratuzilmaning yetarlicha rivojlanmaganligi, ya’ni ba’zi do‘konlarda POS tizimi va analitik 
vositalar integratsiyasining cheklanganligi. Bu raqamli kampaniyalarni samarali amalga oshirishda muammolar 
keltirib chiqaradi. Ikkinchidan, moliyaviy resurslar cheklovlari raqamli marketing kampaniyalarini yaratish, 
analitik tizimlarga investitsiya qilish va texnik integratsiyani amalga oshirishni qiyinlashtiradi. Ushbu zaif 
tomonlar raqamli strategiyani rejalashtirish va amalga oshirishda ehtiyotkor yondashuvni talab qiladi.

Bundan tashqari, mobil ilova va onlayn buyurtma imkoniyatlarini rivojlantirish orqali mijozlarga qulaylik 
yaratish, chegirmalar va bonuslar tizimini takomillashtirish mumkin. Ma’lumotlar analitikasi va sun’iy intellektdan 
foydalanish esa predictive modelling va shaxsiylashtirilgan marketing kampaniyalarini ishlab chiqish imkoniyatini 
beradi.

SWOT tahlilida aniqlangan xavflar kompaniyaning raqamli marketing strategiyasini amalga oshirishdagi 
asosiy muammolarni aks ettiradi. Birinchi xavf – bozordagi raqobatning ortib borishi, ya’ni boshqa chakana 
savdo va e-commerce platformalari agressiv raqamli strategiyalarni qo‘llashi mumkin.

X U L O S A  V A  T A K L I F L A R
Reklama faoliyatida raqamli marketingdan foydalanish reklama samaradorligini oshirishda muhim 

ahamiyatga ega. Tadqiqot natijalari shuni ko‘rsatadiki, raqamli marketing vositalaridan samarali foydalanish 

O‘zbekistondagi chakana savdo tarmoqlari, xususan “GOODZONE TRADE” do‘koni uchun raqobat ustunligini 
shakllantirishda muhim omil bo‘lib xizmat qiladi. SWOT tahlili asosida aniqlangan kuchli jihatlar – keng auditoriya 
qamrovi, raqamli platformalar orqali mijoz bilan doimiy aloqa, ijtimoiy tarmoqlardagi faol ishtirok hamda yuqori 
brend taniqligi – kompaniyaning raqamli bozordagi barqaror pozitsiyasini mustahkamlamoqda.

Biroq zaif jihatlar, jumladan kontent strategiyasining yetarlicha optimallashtirilmaganligi, onlayn mijoz 
tajribasining bir xil darajada emasligi, reklama samaradorligini o‘lchashda tizimlilik yetishmasligi, texnik resurslar 
va mutaxassislar yetishmovchiligi raqamli marketingning to‘liq potensialini cheklamoqda. Shunga qaramay, 
tahlil natijalari bozorda kengayish, yangi kontent formatlaridan foydalanish, mijozlar bilan interaktiv muloqotni 
kuchaytirish, shuningdek data-analitika asosida marketing qarorlarini takomillashtirish kabi imkoniyatlar 
mavjudligini ko‘rsatadi.

Xavf omillari – kuchli raqobat, reklama xarajatlarining oshishi, ijtimoiy tarmoqlar algoritmlaridagi o‘zgarishlar 
va mijozlar e’tiborini saqlash murakkabligi – “GOODZONE TRADE” raqamli strategiyasini doimiy ravishda 
yangilab borishni talab etadi.

Umuman olganda, tadqiqotdan kelib chiqqan xulosa shuki, “GOODZONE TRADE” uchun raqamli 
marketing nafaqat savdo hajmini oshiruvchi vosita, balki brend sodiqligini mustahkamlovchi, mijoz bilan ikki 
tomonlama muloqotni kuchaytiruvchi va raqobatbardoshlikni shakllantiruvchi strategik zaruratdir. Raqamli 
transformatsiyani kompleks yondashuvda davom ettirish orqali “GOODZONE TRADE” bozordagi pozitsiyasini 
yanada mustahkamlashi va raqamli ekotizimda barqaror o‘sishga erishishi mumkin.

